
Abstrak
Persekitaran hidup membawa maksud yang luas. Hubungan antara persekitaran dan kesihatan atau apa yang biasa dirujuk sebagai ‘kesihatan persekitaran’ pastinya adalah salah satu daripadanya. Kesihatan persekitaran ini kini telah mendapat perhatian para pengkaji yang cuba memahami bagaimana persekitaran alam fizikal dan sosial yang khusus mungkin menyumbangkan kepada kejadian penyakit tertentu mahupun tahap kesihatan am penduduk yang mendiami kawasan tertentu. Malaria adalah penyakit sebaran haiwan. Salah satu daripadanya, iaitu yang dikenali sebagai ‘Malaria Monyet’ mempunyai potensi kejadian yang lebih tinggi di kawasan luar bandar dan pedalaman. Ini adalah berpunca daripada interaksi atau pendedahan manusia dengan monyet yang lebih kerap di kawasan sedemikian. Penduduk yang mendiami kawasan luar bandar di Pulau Borneo, sama ada di wilayah Malaysia (Sabah dan Sarawak) atau di wilayah Indonesia (Kalimantan) ‘berinteraksi’   dalam kehidupan harian mereka dengan monyet, iaitu antara haiwan yang telah diketahui berkemungkinan membawa parasit penyakit malaria ini. Pelbagai kaedah boleh digunakan untuk memahami interaksi dan pendedahan manusia kepada monyet (pembawa parasit penyakit malaria). Ini termasuklah usaha baru dengan menggunakan kaedah photovoice. Kertas kerja ini membentangkan tentang potensi penggunaan kaedah photovoice dan limitasinya berasaskan satu kajian di Sabah yang dilakukan untuk memahami interaksi manusia dengan monyet dalam persekitaran kawasan luar Bandar yang mempunyai potensi membawa penyakit malaria dalam kalangan penduduk

PENDAHULUAN

Menggunakan pendekatan pelbagai metodologi dalam kajian merupakan kecenderungan para sarjan pada masa kini terutamanya dalam kajian yang memerlukan input merentasi pelbagai disiplin pengajian. Kajian malaria yang dikendalikan oleh The London School of Hygiene & Tropical Medicine (UK) (2012-2016) adalah kajian yang bersifat sedemikian. Kajian ini melibatkan tiga pendekatan daripada disiplin yang berbeza iaitu primatologi (mengkaji monyet), entomologi (mengkaji nyamuk) dan sains sosial (mengkaji manusia). Penggunaan kaedah photovoice  merupakan salah satu daripada kaedah sains sosial yang digunakan dalam kajian ini bagi tujuan memahami faktor risiko yang berpunca daripada persekitaran dan pergerakan manusia dalam kawasan kajian bertempoh lima tahun ini (2012-2016) dikendalikan di Sabah (Malaysia) dan di Pahlawan (Filipina). Kawasan utama kajian ini adalah di Sabah iaitu di daerah Kudat di Sabah kerana kejadian penyakit malaria bawaan monyet (Plasmodium knowlesi ) ini adalah lebih banyak di kawasan ini berbanding dengan kejadiannya di wilayah Pahlawan Filipina. Dalam konteks yang lebih luas, Sabah juga adalah negeri yang bersempadan dengan negeri Sarawak dalam wilayah Malaysia, bersempadan dengan sebahagian besar wilayah Indonesia di pulau Borneo, iaitu Kalimantan, bersempadan dengan negara Brunei dan Filipina. Pada umumnya kawasan-kawasan penempatan penduduk luar bandar, khususnya di Kalimantan, Indonesia kemungkinan besar mempunyai ciri-ciri persamaan daripada segi kesihatan persekitaran, tumbuhan tanaman dan hutan, penerokaan tanah serta kehidupan harian penduduk luar bandar dan pedalaman. Justeru, dapatan kajian dan pengalaman daripada kajian dijangkakan dapat menjelaskan sebanyak sedikit fenomena kejadian malaria monyet di wilayah-wilayah yang bersempadan dengan Sabah  khususnya di Kalimantan.
Kertas kerja ini adalah hasil daripada pengalaman kajian yang dilakukan oleh pasukan penyelidik  sains sosial di Kudat Sabah. Khusunya, kertas kerja ini adalah mengenai pengalaman daripada penggunaan kaedah photovoice dalam memahami alam risiko penduduk kawasan luar bandar yang berkemungkinan menyebabkan mereka terdedah kepada jangkitan penyakit malaria Plasmodium knowlesi (malaria Pk), iaitu penyakit yang parasitnya berasal daripada monyet. Justeru, penyakit ini juga biasa dikenali sebagai ‘malaria monyet’. 
Malaria Monyet

Malaria adalah antara jenis penyakit utama yang mengancam nyawa manusia di dunia dan ini merupakan sebab Badan Kesihatan Dunia memulakan Global Malaria Action Plan (WHO, 2009). Kawasan utama kejadian penyakit ini adalah di Afrika dan Asia kerana pendedahan manusia kepada persekitaran risiko termasuk persekitaran hidup di kawasan luar bandar dan pedalaman adalah lebih luas dalam kehidupan penduduk di wilayah-wilayah ini. Khususnya untuk memahami dan mengawal kejadian penyakit jenis zoonotic seperti malaria Pk, memerlukan kefahaman tentang bagaimana tahap pendedahan manusia kepada pembawa asal parasit penyakit, iaitu monyet selain daripada pendedahan manusia kepada gigitan nyamuk, iaitu pemindahan parasit malaria monyet tersebut.  Penyakit malaria sebenarnya terdiri daripada pelbagai jenis. Meskipun kejadian serta langkah kawalan ke atas kejadian penyakit malaria ini secara umumnya telah lama bermula, jangkitan malaria plasmodium knowlesi atau malaria monyet hanya mula mendapat perhatian pengkaji semenjak awal abad ini dan khususnya berikutan daripada kajian awal yang dilakukan di Sarawak di pulau Borneo (Singh, 2004;  Antinori, et al. 2102).

KAWASAN DAN SUBJEK KAJIAN
Kawasan kajian ini adalah di daerah Kudat di Sabah.  Kudat adalah daerah di bahagian utara Sabah yang mencatatkan bilangan kes malaria yang paling tinggi di Sabah. Dua buah kampung yang terletak di kawasan luar bandar  iaitu Kampung Nangka dan Kampung Limbuan Laut telah dijadikan kawasan kajian. Kampung Nangka terletak di bahagian tanah besar di daerah kecil Matunggong, manakala Kampung Limbuak Laut terletak di Pulau Banggi. Kampung Nangka dan Kampung Limbuan laut dipilih sebagai kawasan kajian secara rawak. Kampung-kampung lain di kawasan luar bandar dan pedalaman yang berhampiran atau bersempadan dengan dua kawasan kajian di daerah Kudat ini pada umumnya juga mempunyai persekitaran sosiobudaya, alam vegetasi dan penggunaan tanah yang agak sama.  Ciri penting alam fizikal yang secara logiknya menyebabkan pemilihan kawasan kajian ini ialah kerana kawasan ini dipenuhi dengan pelbagai tumbuhan tanaman dan kawasan hutan yang luas yang mendorong penghunian dan pergerakan monyet di sekitar kawasan berhampiran manusia. Justeru, pihak penyelidik case-control telah melibatkan beberapa kampung lain yang berhampiran dalam penyelidikan ini. 

Lokasi Kawasan Kajian
METODOLOGI PHOTOVOICE 
Menggunakan gambar sebagai teknik dalam kajian telah melalui tahap kemunculan, pengabaian atau kurang popular kepada pengembalian semula minat sejak awal abad ke duapuluh satu ini (Walker, 1993, Hurworth & Sweeney 1995, Prosser 1996, Banks 1995, 2001, Emmison et al. 2001, Rose 2001). Penggunaan gambar dilihat sebagai kaedah yang berkesan khususnya dalam kajian budaya dan sains sosial. Salah satu dari teknik penggunaan gambar dalam kajian ini dikenali sebagai teknik photovoice. Sebagai alat pengumpulan data, kaedah  ini membawa maksud yang sama dengan teknik yang dikenali lebih awal sebagai teknik photo novella (Wang & Burris, 1994). 
Pada umumnya, teknik ini merujuk kepada pembentukan situasi pengumpulan data di mana responden atau peserta yang dikaji akan membincangkan kehidupan harian mereka berasaskan gambar. Tetapi gambar-gambar yang digunakan ini bukanlah gambar-gambar yang diambil atau disediakan oleh penyelidik. Sebaliknya, gambar-gambar ini adalah diambil sendiri oleh responden, iaitu individu-individu dalam komuniti yang menjadi sasaran kajian. Individu yang dipilih untuk menjadi subjek atau peserta kajian akan diberikan kamera untuk mereka mengambil gambar-gambar secara bebas berhubung situasi dan pengalaman kehidupan harian mereka. Berasaskan gambar-gambar yang diambil sendiri, peserta digalakkan menerusi fasilitator untuk membincangkan pengalaman, aktiviti dan persekitaran hidup mereka berdasarkan kefahaman dan tafsiran mereka sendiri. Dengan kata lain, kaedah photovoice ini menggabungkan gambar-gambar dalam proses temubual penyelidik dengan peserta kajian. Kaedah ini menggalakkan proses temubual yang lebih lama dan lebih terperinci serta berfokus berbanding dengan temubual langsung secara lisan yang lebih bersifat sehala yang dilakukan mengikut keperluan penyelidik semata-mata. Kaedah photovoice ini dijangkakan dapat mengungkit kembali ingatan peserta terhadap pengalaman-pengalaman lama dalam sejarah hidup mereka, menilai dan menjelaskan pengalaman-pengalaman tersebut  daripada perspektif dan kesedaran mereka sendiri. Justeru, tidak hairanlah mengapa kaedah photovoice ini digunakan sekali gus sebagai kaedah pemerkasaan (empowerment) ke atas golongan tertindas seperti wanita dan golongan miskin (Wang dan Burris, 1994; Wang 1999).  Menerusi gambar peserta dijangka dan digalakkan untuk menjangkau pengalaman yang lebih luas dan secara mendalam, secara menyentuh perasaan dan membangkitkan kesedaran baru untuk mengubah kehidupan mereka. Walau bagaimanapun, dalam kajian ini kaedah photovoice hanya digunakan untuk mendapatkan maklumat berkaitan kesihatan persekitaran khususnya untuk mengenal pasti kewujudan dan pendedahan kepada faktor risiko yang boleh membawa kepada jangkitan penyakit malaria Pk
Pelaksanaan: 

(i) Pemilihan peserta kajian

Selepas satu sesi pertemuan penerangan umum tentang kajian kepada penduduk kawasan kajian, peserta kajian untuk sesi temu bual photovoice telah ditentukan. Mereka adalah terdiri individu yang tinggal di kawasan kajian dan bersetuju secara sukarela untuk menjadi subjek kajian photovoice.  Peserta yang dipilih terdiri daripada individu lelaki dewasa, wanita dewasa dan remaja belasan tahun  mewakili tiga kumpulan penduduk kampung. Setiap kumpulan terdiri daripada lima hingga lapan orang peserta. Peserta yang sama akan menyertai dalam semua sesi pertemuan photovoice.
(ii) Sesi pertemuan awal dan sesi photovoice
Perlaksanaan kaedah ini melibatkan beberapa sesi pertemuan sebelum dan semasa tempoh pengumpulan data antara penyelidik dan peserta  kajian di kawasan kajian. Sesi pertemuan awal diadakan untuk memberi penerangan tentang kajian, cara kajian photovoice dikendalikan dan untuk memberi sedikit kemahiran hands-on mengenai cara menggunakan kamera.  Seterusnya empat sesi pertemuan photovoice iaitu sesi menemu bual peserta secara individu untuk membincangkan gambar-gambar yang mereka ambil telah diadakan  pada masa-masa yang berbeza mengikut jadual yang agak fleksibel.  Secara puratanya satu sesi pertemuan telah diadakan dalam tempoh satu bulan  mengikut keselesaan hari dan masa peserta dapat bertemu selepas mereka bersedia dengan gambar.

(iii) Pengambilan gambar-gambar yang ‘sesuai’

Oleh kerana kaedah photovoice ini digunakan untuk tujuan khusus, iaitu untuk tujuan memahami kesihatan persekitaran yang membawa kepada pendedahan penduduk kawasan yang dikaji kepada faktor risiko penyakit malaria Pk, maka peserta kajian yang dipilih telah bimbing supaya mengambil gambar-gambar yang sejajar dengan objektif kajian ini. Dalam perkataan lain sedikit kawalan dikenakan supaya gambar-gambar yang diambil tidak secara rambang tetapi sebaliknya berfokus pada tema-tema yang dikemukakan kepada mereka sepanjang tempoh pengumpulan data. Justeru, sebelum setiap sesi temu bual photovoice diadakan peserta kajian akan diberikan penerangan tentang tema tertentu untuk memastikan bahawa gambar-gambar yang mereka bawa untuk sesi photovoice  kelak adalah gambar-gambar yang mereka fikirkan sesuai dengan tema yang diberikan. Secara puratanya mereka diberikan masa antara dua hingga tiga minggu untuk mengambil gambar-gambar mengikut waktu keselesaan mereka.
(iv) Sebelum sesi photovoice dimulakan, peserta dengan bantuan penyelidik akan membuat pilihan gambar, iaitu lima gambar yang mereka pilih daripada sejumlah gambar yang mereka telah ambil untuk dibawa ke sesi temu bual. Gambar yang dipilih akan dicetak untuk digunakan semasa temu bual.
(v) Semasa temu bual dengan peserta, fasilitator menggalakkan peserta menjelaskan maksud dan pengalaman seharian mereka di sebalik gambar-gambar yang mereka bincangkan. Perbualan ini dirakam dan juga dicatatkan sebagai data mentah.

Sesi Penerangan dan latihan Pengendalian Kamera


Sesi Temu Bual dengan Peserta Berdasarkan Gambar

Contoh Gambar Mengikut Tema
Sebanyak empat tema yang berkaitan dengan objektif kajian telah dikemukakan kepada peserta sepanjang tempoh masa kajian dan peserta telah diminta mengambil gambar-gambar yang bersesuaian dengan tema-tema ini, iaitu:
(i) Tempat-tempat yang boleh menyebabkan kejadian penyakit

(ii) Kegiatan yang boleh membawa kepada kejadian penyakit

(iii) Binatang yang boleh membawa penyakit

(iv) Tempat-tempat di mana mereka bertemu monyet

Contoh gambar: Takungan air dalam bekas untuk menunjukkan

tempat yang menyebabkan kejadian penyakit
(i)

(ii)

Contoh gambar: Pembuangan sampah yang tidak teratur untuk menunjukkan

Aktiviti yang menyebabkan kejadian penyakit

(i)

Contoh gambar: Binatang yang dipercayai menyebabkan kejadian penyakit
(i)

(ii)

Contoh gambar: Tempat di mana monyet ditemui

(i)[image: image9.jpg]



(ii)

(iii)

RENONGAN KRITIKAL: KAEDAH PHOTOVOICE  
Salah satu daripada cabaran kepada penyelidik sains sosial ialah untuk membuat pilihan yang sesuai daripada pelbagai metodologi dan kaedah yang terdapat dalam mengendalikan kajian, khususnya dalam proses pengumpulan data untuk menjawab objektif khusus kajian. Kesihatan persekitaran, sebagaimana isu sains sosial yang lain sudah tentunya boleh dikaji dan difahami dengan pelbagai kaedah.  Photovoice pastinya adalah salah satu daripada kaedah yang boleh  digunakan. Dalam kajian ini, usaha memahami kesihatan persekitaran yang mempunyai risiko untuk membawa kepada jangkitan malaria monyet menunjukkan bahawa kaedah ini tidak dapat berdiri sendiri untuk tujuan pengumpulan maklumat yang komprehensif.  Tidak dapat dinafikan bahawa peserta dalam kajian ini dapat mengemukakan gambar-gambar yang agak sesuai dengan tema yang diberikan serta dapat menghuraikan sedikit sebanyak berdasarkan gambar tentang situasi persekitaran hidup yang wujud di kawasan perkampungan mereka. Tetapi kemampuan mereka memberikan huraian secara mendalam dan luas tentang persekitaran dan tingkah laku mereka berasaskan gambar adalah agak terbatas. Justeru, mereka tidak dapat mengemukakan maklumat yang luas dan terperinci untuk memperlihatkan secara jelas pendedahan kepada faktor risiko menerusi gambar-gambar yang mereka ambil berdasarkan tema yang diberikan. Ada beberapa faktor yang menyebabkan keterbatasan ini terjadi. 

Pertamanya, didapati peserta tidak menunjukkan komitmen atau motivasi dalam menghasilkan gambar-gambar yang melibatkan persekitaran pergerakan mereka yang luas untuk dibincangkan. Gambar-gambar yang diambil biasanya hanya di sekitar kawasan rumah masing-masing meskipun mereka diminta mengambil gambar-gambar daripada kawasan-kawasan lain yang mereka lawati untuk apa sahaja tujuan atau aktiviti. Keadaan ini berlaku bukan sahaja kepada peserta wanita dewasa dan remaja bersekolah yang mungkin kurang pergerakan mereka, tetapi juga kepada peserta lelaki dewasa. Antara sebabnya ialah mereka mungkin kurang selesa untuk membawa kamera bersama mereka sepanjang hari dan setiap hari, ataupun  untuk membawanya dengan tujuan khusus untuk mengambil gambar bagi menunjukkan pergerakan dan aktiviti khusus mereka. Meskipun mereka secara sukarela bersetuju menjadi peserta kajian, tetapi tugas yang diberikan mungkin juga dilihat membebankan mereka. Telah diperhatikan bahawa selepas sesi temu bual photovoice pertama kehadiran peserta juga mulai merosot atau tidak konsisten. Ada peserta yang mengatakan sebabnya ialah kerana mereka belum lagi mengambil gambar, manakala ada peserta memaklumkan bahawa mereka hanya mengambil gambar pada hari temu bual dijadualkan, iaitu sebelum sesi temu bual bermula. Meskipun tempoh masa dua minggu diberikan untuk mereka ambil gambar, kebanyakan peserta hanya mengambil gambar sehari atau dua hari sebelum sesi temu bual ini diadakan. Ini menunjukkan bahawa komitmen mereka hanya sekadar menyediakan beberapa gambar, iaitu atas prinsip asalkan ada untuk dibawa ke sesi temu bual. Justeru gambar-gambar yang dibawa sebenarnya tidak mencakupi ruang pergerakan atau aktiviti yang luas yang mereka mungkin terlibat atau sebenar-benarnya mewakili keseluruhan skop kehidupan harian yang mungkin mereka alami untuk menjelaskan tahap pendedahan mereka kepada risiko jangkitan penyakit malaria monyet. 
Selain itu, peserta juga mungkin merasakan apa yang perlu mereka huraikan berdasarkan gambar sebagai menguji keupayaan mereka. Ini dapat diperhatikan daripada kekakuan sesetengah peserta untuk bercakap secara bebas atau lancar. Mereka biasanya memberikan jawapan yang sangat ringkas bila setiap kali soalan diajukan kepada mereka. Daripada reaksi mereka, seolah-olah mereka merasakan berkeupayaan mereka untuk memahami dan menjelaskan maksud yang dipaparkan dalam gambar diuji penyelidik. Mereka mungkin tidak dapat atau dengan mudah memahami bahawa peranan mereka hanyalah semata-mata untuk menceritakan tanggapan dan pengalaman mereka menerusi gambar-gambar yang mereka ambil untuk dihuraikan. Selain rasa malu, keadaan kekakuan dalam membincangkan gambar juga mungkin timbul kerana gambar-gambar yang diambil tidak menerusi proses pemilihan. Iaitu peserta tidak memberikan tumpuan kepada gambar-gambar yang sebenarnya mewakili kehidupan harian mereka. 

Pada umumnya keterbatasan kaedah photovoice sebagai alat pengumpulan maklumat juga dapat dikatakan berpunca daripada penjadualan sesi temu bual yang ditetapkan oleh penyelidik seperti dalam kajian ini. Ini mungkin tidak memberi keselesaan yang sama untuk semua peserta dalam kumpulan bersedia dengan gambar-gambar bagi menyertai perbincangan. Dalam hal ini, fleksibiliti dalam mengatur jadual pertemuan mengikut keselesaan dan permintaan peserta sendiri mungkin perlu diamalkan. Tetapi dalam kajian seumpama ini, penjadualan temu bual dan keperluan memastikan semua sesi temu bual selesai dalam satu tempoh masa kerja lapangan yang ditentukan dari awal boleh menjadi satu kekangan kepada kaedah photovoice yang mana memerlukan ruang masa yang lebih panjang dengan jadual pertemuan yang fleksibel selain pendekatan penyertaan penyelidik secara lebih rapat dengan komuniti yang dikaji. Dalam cara yang diamalkan menerusi kajian ini, fasilitator-fasilitator yang mengendalikan temu bual meskipun sudah dikenali peserta, tetapi pertemuan antara mereka hanya berlaku semasa sesi temu bual. Perbualan peserta yang lebih mesra, secara terbuka dan mencakupi skop kehidupan mereka yang luas mungkin terbatas.
Pada prinsipnya kaedah photovoice boleh digunakan untuk tujuan pengumpulan maklumat dalam sesuatu kajian seperti dalam kajian ini, tetapi penyelidik tidak harus mengambil mudah atau mengandaikan kaedah ini mencukupi untuk tujuan pengumpulan data secara berkesan. Keterbatasan kemungkinan besar akan timbul dalam mengkaji isu yang melibatkan penduduk luar bandar, terutamanya kerana kaedah ini boleh ditanggapi sebagai membebankan peserta. Keperluan melaksanakan kaedah ini dalam tempoh masa kerja lapangan yang singkat yang ditetapkan oleh penyelidik juga boleh membatasi penglibatan dan komitmen peserta dalam sesi temu bual photovoice. Dalam kajian ini, keterbatasan ini dapat diperhatikan. Pada umumnya keberkesanan kaedah photovoice boleh terganggu jika kajian, terutamanya proses pengumpulan data cuba dilaksanakan dalam satu tempoh masa tertentu mengikut penjadualan yang secara relatifnya agak ketat dan ditentukan oleh penyelidik dari awal. Di samping itu, perlu juga disedari bahawa pada asasnya kaedah photovoice adalah satu kaedah untuk tujuan memperkasa peserta komuniti dan bukan bagi tujuan pengumpulan data semata-mata. Untuk tujuan pemerkasaan peserta, penyelidik sudah tentukan perlu mengamalkan satu pendekatan turut serta di samping memberikan fleksibiliti dan kebebasan kepada peserta dalam menyertai aktiviti-aktiviti photovoice yang bermula daripada aktiviti pengambilan gambar sehingga perbincangan dalam sesi temu bual. Dengan kata lain, dalam kaedah photovoice, pemerkasaan adalah matlamat utama dan matlamat pemerkasaan ini hanya dapat dilakukan tanpa dikongkong oleh keperluan mengumpul data. Justeru, bila kaedah photovoice digunakan semata-mata sebagai cara untuk tujuan pengumpulan data, kaedah ini tidak mungkin mencukupi. Kaedah ini harus disertai dengan kaedah lain terutamanya kaedah perbincangan dalam kumpulan kecil atau focus group discussion (FGD). Kesedaran awal terhadap keterbatasan yang mungkin wujud dalam melaksanakan kaedah photovoice, kajian malaria ini telah menggunakan bersama kaedah FGD untuk menghasilkan data yang lebih komprehensif. untuk memahami kesihatan persekitaran dalam konteks kajian malaria dalam kalangan penduduk luar bandar  
DAPATAN KAJIAN
Berhubung dapatan kajian, gabungan daripada kedua-dua kaedah photovoice dan FGD telah menghasilkan penemuan tentang kesihatan persekitaran dan sekali gus tahap pendedahan penduduk luar bandar di Kudat Sabah kepada faktor risiko yang boleh membawa jangkitan malaria Plasmodium knowlesi.
Pertamanya, peserta kajian telah memperlihatkan bahawa kawasan persekitaran hidup mereka sememangnya mempunyai potensi luas untuk pembiakan dan gigitan nyamuk. Mereka mengetahui bahawa pembiakan nyamuk berlaku secara luas dalam persekitaran hidup harian mereka. Mereka mengenal pasti secara khusus kewujudan takungan-takungan air yang membiak nyamuk di merata tempat berhampiran kawasan kediaman. Takungan-takungan air di dalam bekas seperti botol dan tin dijelaskan berpunca daripada cara pembuangan sampah yang tidak teratur yang mewujudkan kawasan-kawasan kotor, berbau dan membiak nyamuk. Mereka juga berhadapan dengan kawasan pembiakan nyamuk lain di takungan-takungan air semula jadi seperti lopak air kecil  dan air sungai yang tidak mengalir dan di kawasan paya.  Kewujudan kawasan semak di sekeliling rumah, di kedua-dua belah jalan dan laluan jalan kaki dalam kampung juga diperlihatkan sebagai kawasan pendedahan kepada gigitan nyamuk. 
Keduanya, kawasan pertembungan antara monyet dan penduduk juga masih meliputi kawasan yang luas. Pergerakan monyet kini tidak hanya terbatas di kawasan-kawasan hutan yang agak jauh dari perumahan kampung. Kawasan penginapan dan pergerakan monyet kini semakin berhampiran dengan penduduk. Satu ciri penting persekitaran penempatan penduduk luar bandar dan pedalaman seperti di Kudat ialah hampir kesemua kampung-kampung penduduk adalah di kelilingi sebahagian besarnya dengan kawasan hutan. Monyet juga kini bergerak dalam lingkungan atau proksimiti yang lebih berhampiran dengan kawasan perumahan. Ini ialah kerana monyet kini boleh mendapatkan sumber makanan daripada pelbagai jenis tumbuhan tanaman yang diusahakan oleh penduduk kampung. Ini termasuklah tumbuhan tanaman seperti pisang, kelapa, jagung, ubi dan buah-buahan sama ada di kawasan ladang, kebun atau di sekeliling rumah. Satu lagi faktor yang mendorong kewujudan kawasan-kawasan pertembungan dengan monyet dan pergerakan monyet berhampiran kawasan perkampungan dan kegiatan harian penduduk ialah akibat pembersihan hutan secara berleluasan untuk tujuan perladangan atau projek lain. 

KESIMPULAN 

Berdasarkan pengalaman kajian ini, kaedah photovoice mempunyai limitasi dalam pelaksanaan untuk memahami kesihatan persekitaran. Khususnya untuk mengetahui pergerakan dan aktiviti harian penduduk luar bandar dan pedalaman seperti di Sabah, Sarawak dan juga di wilayah Kalimantan, dan sekali gus untuk memahami tahap pendedahan mereka terhadap faktor risiko dijangkiti penyakit malaria Pk atau malaria monyet, gabungan kaedah seperti kaedah photovoice dan kaedah FGD diperlukan dalam kajian sains sosial.

